
 
  

Fjárlagafrumvarp 2014: Loksins hallalaust, en tæpast byltingarkennt 
 

Það kemur okkur skemmtilega á óvart að fjárlagafrumvarpið 2014 geri ráð fyrir að hallalausum ríkisrekstri 
verði náð á næsta ári, en fjárlögin kveða á um 0,5 ma. afgang á rekstrargrunni. Gangi fjárlagafrumvarpið 
eftir verður afgangurinn reyndar mun minni en lagt var upp með í ritinu Ríkisbúskapurinn 2013-2016 (útgefið 
í september 2012), en þar var áætlað að hann yrði 17,8 ma. 
 
Afgangurinn er þó töluvert meiri en grunnspá Seðlabankans gerir ráð fyrir, en eins og við fjölluðum um í 
síðustu stýrivaxtaspá okkar bjóst bankinn við 0,7% VLF halla á ríkisrekstri næsta árs. Við teljum því að 
fjárlögin kalli ekki sérstaklega á peningastefnuviðbrögð. 
 
Raunar er áætlað að á greiðslugrunni verði 10,5 ma. afkomuhalli, en það er greiðsluafkoman sem ræður 
lánsfjárþörf ríkissjóðs. Í fjárlagafrumvarpinu kemur þó fram að slíkur halli sé ekki meiri en svo að ekki er 
áformað að mæta honum með lántöku, heldur með því að ganga á innstæður ríkissjóðs hjá 
Seðlabankanum. 
  
Þá er gert ráð fyrir að halli 2013 verði 31,1 ma. með óreglulegum liðum á rekstrargrunni, sem er öllu meiri 
halli en fjárlög kváðu á um. Engin ný tíðindi eru þó hér þar sem ríkisstjórnin varaði við því í júní sl. að 
niðurstaðan á þessu ári yrði verri en fjárlögin höfðu gert ráð fyrir. 
 

 
Heimild: Fjármálaráðuneytið 

  
Ríkisstjórnin ætlar augljóslega að beita sér fyrir því að ná jafnvægi á ríkisfjármálum og stöðva skuldasöfnun 
sem við teljum afar jákvætt og nauðsynlegt. Fyrstu skref eru stigin við skattalækkanir í hinu nýja frumvarpi – 
en skrefin eru smá og tæpast í fullu samræmi við væntingar sem kosningaloforð annars stjórnarflokksins 

gáfu tilefni til. Við teljum að væntingar hafi verið um að gengið yrði lengra til að koma hjólum atvinnulífsins í 
gang, ekki síst í gegnum ívilnanir í skattkerfinu. Við teljum að boðaðar aðgerðir á næsta ári muni ekki skipta 
sköpum um efnahagshorfurnar, eða þær ýti verulega undir fjárfestingu miðað við það sem ella hefði orðið.  
 
Það kemur ekki síst á óvart hvað tryggingargjaldið lækkar lítið (lækkar um 0,1% á árinu 2014 en í heild um 
0,34% til ársins 2016) einkum þar sem slík aðgerð hefði verið ágætis innlegg í kjaraviðræður þar sem 
lækkun tryggingargjalds lækkar launakostnað fyrirtækja og gefur því svigrúm til frekari launahækkana. Á 
móti kemur að stjórnvöld vilja hugsanlega hafa eitthvað svigrúm til að koma til móts við aðila 
vinnumarkaðarins þegar að kjarasamningum kemur, og tryggingagjaldið verði lækkað meira þegar fram líða 
stundir.  
 
Þá hefur frumvarpið lítil áhrif til aukningar á kaupmætti ráðstöfunartekna heimila (og þar með innlendrar 
eftirspurnar í formi einkaneyslu) eða um 0,3%. 
 
Hinsvegar klórum við okkur aðeins í höfðinu yfir sparnaðinum sem áætlað er að náist fram með 
skuldbreytingu bréfs sem lagt var inn í Seðlabankann til endurfjármögnunar bankanum, en gert er ráð fyrir 
að bréfið verði lengt til 20 ára og það verði vaxtalaust. Seðlabankastjóri gerði sér far um að benda á að 
samningar hefðu ekki náðst um bréfið enn á vaxtaákvörðunarfundi í dag. Auk þess benti hann á að þar væri 
um tilflutning úr einum vasa ríkisins í annan að ræða (þó ekki með þeim orðum), enda hljóta tekjur 
Seðlabankans að minnka sem nemur sparnaði ríkisins af vaxtagreiðslunum, og þar með tekjur ríkisins – 
enda er bankinn að fullu í eigu þess síðarnefnda. Við tökum undir það. 
 

Aðgerðir á tekjuhlið: 
 
Heildartekjur ríkissjóðs á árinu 2014 eru áætlaðar 587,6 mia.kr. og er það aukning um 31,9 mia.kr. frá 
áætlaðri endurmetinni útkomu ársins 2013. 
  
Helstu tíðindi á tekjuhlið eru eftirfarandi: 
  

 Miðþrep í tekjuskatti einstaklinga lækkar úr 25,8% í 25%. Tekjur ríkissjóðs lækka um allt að 5 
milljarða kr.  

 Frítekjumark vegna vaxtatekna hækkar úr 100.000 kr. í 125.000 kr. Tekjur ríkissjóðs lækka um 200 
millj. kr.  

 Virðisaukaskattur af einnota barnableyjum lækkar úr 25,5% í 7%. Tekjur ríkissjóðs lækka um 200 
millj. kr.  

 Atvinnutryggingagjald, almennt tryggingagjald og gjald í Ábyrgðasjóð launa sem hlutfall af 
launakostnaði lækka samanlagt um 0,1 prósentustig. Tekjur ríkissjóðs lækka um 1 milljarð kr. Þá er 
áætlað að samanlagt lækki þessi gjöld um 0,1% á árinu 2015 og 0,14% á árinu 2016 – alls um 
0,34% á tímabilinu. 

 Fjársýsluskattur lækkar úr 6,75% í 4,5%. Tekjuáhrif eru neikvæð um 1,1 milljarð kr.  

 Sérstakur skattur á fjármálafyrirtæki hækkar úr 0,041% í 0,145%. Fjármálafyrirtæki í slitameðferð 
verða skattskyld. Tekjur ríkissjóðs hækka um 14,3 milljarða kr. Þar af nemur skattur á lögaðila í 
slitameðferð 11,3 milljörðum kr. Gert er ráð fyrir að sérstakur skattur á fjármálafyrirtæki í slitameðferð 
sem áformað er að taka upp frá og með næstu áramótum muni skila ríkissjóði 11,3 ma.kr. tekjum á 
árinu 2014 og sömu fjárhæð 2015 en fjari síðan út. 

 Stimpilgjald af lánsskjölum verður fellt brott samhliða því að stimpilgjald á 
eignaryfirfærsluskiptasamninga hækkar. Tekjuáhrif eru talin verða óveruleg. 

 Áætlaðar tekjur ársins 2014 vegna arðgreiðslna frá opinberum aðilum eru um 5 mö. lægri en gert var 
ráð fyrir í fjárlögum 2013 og söluhagnaður vegna eignasölu 4 mö. lakari. 

 Áætlaðar tekjur eru 3,7 mö. lægri vegna breytinga á lögum um veiðigjöld. 

 
Samanlögð áhrif helstu tillagna á tekjuáætlun ríkissjóðs fyrir árið 2014 eru talin verða 7 milljarðar kr. til 
hækkunar. Að frátöldum sérstökum skatti á fjármálafyrirtæki í slitameðferð nema áhrifin 4,3 milljörðum kr. til 
lækkunar. Þá er ekki horft til óbeinna áhrifa vegna aukinna ráðstöfunartekna hjá velflestum heimilum sem 
ættu að skila sér í auknum veltusköttum og þar með hærri tekjum hjá ríkissjóði. Rétt er að taka fram að 
hækkun á frítekjumarki vaxtatekna hefur ekki áhrif fyrr en á árinu 2015. 
  

Aðgerðir á gjaldahlið: 
 
Heildargjöld eru áætluð 587,1 mia.kr. í frumvarpinu og hækka óverulega frá áætlaðri útkomu á árinu 2013 
eða um 0,4 mia.kr. 
  
Helstu tíðindi á gjaldahlið eru eftirfarandi: 



  

 Gert er ráð fyrir að nettóhækkun útgjaldaskuldbindinga verði um 14 ma. á árinu. Nýjar 
útgjaldaskuldbindingar nema 23 mö. (t.d. vegna almannatrygginga, framlags til ÍLS, sjúkratrygginga, 
jafnlaunaátaks og innviðafjárfestingar við Bakka o.s.frv. o.s.frv.), en á móti þeim falla niður útgjöld til 
tímabundinna verkefna sem lokið verður á þessu ári að upphæð 8 ma. 

 Á móti þessari hækkun vega um 12 ma. aðhaldsaðgerðir. Ríkisstjórnin mun falla frá áformum um ný 
útgjöld sem nemur 5,8 mö. (einkum í tengslum við fjárfestingaráætlun fyrri ríkisstjórnar – meðal 
verkefna sem verða sett á ís eru framkvæmdir við nýja Landsspítalann, Hús íslenskra fræða og 
Fjölbrautarskóla Suðurlands, fyrirhuguð hækkun á framlögum til Rannsóknarsjóðs, Kvikmyndasjóðs 
og ýmissa minni sjóða á sviði menningar og lista), settar eru fram veltutengdar aðhaldsráðstafanir 
sem leiða til 3,6 ma. samdráttar í útgjöldum og sértækar aðhaldsaðgerðir lækka útgjöld um 2,6 ma. 

 Í greinagerð fjárlagafrumvarpsins kemur einnig fram að ákveðið hafi verið að endurskoða skilmála 
skuldabréfs sem gefið var út til styrkingar á eiginfjárstöðu Seðlabanka Íslands en sú ákvörðun mun 
lækka áður áætluð vaxtagjöld ríkissjóðs um 10,7 ma.kr. Lokagjalddagi hefði verið við næstu áramót 
og var eðlileg ráðstöfun að lengja í skuldabréfinu og endurákvarða vaxtaskilmála samhliða því. 
Áformað er að breyta skilmálum skuldabréfsins þannig að það verði vaxtalaust og til 20 ára. 

  

Fjárfestingar: 
 

 Að frátöldum eiginfjárframlögum og öðrum óreglulegum liðum verður opinber fjárfesting 25,3 ma. 
2014, sem er aukning úr 21,7 ma. árið 2013. Meðal fjárfestingarverkefnanna eru framkvæmdir við 
Norðfjarðargöng, innviði við Bakka í Norðurþingi, öryggisfangelsi á Hólmsheiði, framkvæmdir við 
Landeyjahöfn og bygging stofnunar Vigdísar Finnbogadóttur. 

  

Verðlags- og kaupmáttaráhrif: 
 

 Í frumvarpi um ýmsar forsendur fjárlagafrumvarps (t.d. uppfærslu ýmissa gjalda m.v. verðlag, 
nefskatt, skráningargjald HÍ o.s.frv.) segir:  „Áhrif hækkana á krónutölugjöldum, eins og 
eldsneytisgjöldum og gjöldum af áfengi og tóbaki, koma að óbreyttu fram í hærra verðlagi. Lauslegt 
mat bendir til að áhrifin gætu verið um 0,2–0,3% til hækkunar á vísitölu neysluverðs. Hækkun 
annarra gjalda sem frumvarpið tekur til hefur einhver bein áhrif á ráðstöfunartekjur heimilanna til 
lækkunar. Áhrif þessara breytinga í heild gætu því mælst nálægt 0,3% til rýrnunar á kaupmætti 
ráðstöfunartekna ef áhrifin koma fram að fullu.“ 

  

 Í frumvarpi um tekjuaðgerðir fjárlagafrumvarpsins (t.d. um tekjuskatt einstaklinga, VSK, launatengd 
gjöld og skatta á fjármálafyrirtæki) segir: „Lækkun tekjuskatts um allt að 5 milljarða kr. mun hafa bein 
áhrif á ráðstöfunartekjur heimila og sama gildir um 0,2 milljarða kr. lækkun fjármagnstekjuskatts. 
Tilfærsla á einnota barnableyjum í neðra þrep virðisaukaskatts ætti að koma fram sem 14–15% 
lækkun á útsöluverði þessarar vöru ef áhrifum lækkunarinnar er að öllu leyti velt út í verðlag. Áhrif 
þess á vísitölu neysluverðs eru fremur lítil, eða 0,01%, en geta að sama skapi verið veruleg þegar í 
hlut eiga fjölskyldur með ung börn. Hjá þeim gætu ráðstöfunartekjur aukist um nokkur þúsund krónur 
á mánuði. Samanlagt gætu breytingar á tekjuskatti einstaklinga, fjármagnstekjuskatti og 
virðisaukaskatti af bleium aukið kaupmátt ráðstöfunartekna um 0,5–0,6% þegar áhrif þeirra eru að 
fullu komin fram.“ 

  
Okkur sýnist því að nettóáhrif frumvarpsins á verðlag séu áætluð um 0,1-0,2% til hækkunar, en nettóáhrifin 
á kaupmátt ráðstöfunartekna séu um 0,2-0,3% til hækkunar. 
  

Langtímahorfur: 
 
Gangi langtímaáætlun fjármálaráðuneytisins eftir er ekki annað að sjá en ríkissjóður verði rekinn án halla 
næstu þrjú ár, og með sæmilegum afgangi árið 2017. Bæði gjöld og tekjur munu lækka í hlutfalli við 
landsframleiðslu. 

Heimild: Fjárlagafrumvarp fyrir árið 2014 

  

 Auðlegðarskattur, samkvæmt bráðabirgðaákvæðum við lög nr. 90/2003, um tekjuskatt, mun að 
óbreyttu falla úr gildi um áramót 2013/2014 og ekki skila ríkissjóði tekjum frá og með árinu 2015. Sá 
hluti orkuskatts sem lagður er á rafmagn mun renna sitt skeið í árslok 2015. Hvorki er gert ráð fyrir 
framlengingu auðlegðarskatts né orkuskatts á rafmagn í tekjuáætlun áranna 2015–2017. Loks mun 
það hafa áhrif til lækkunar á tekjuskatti einstaklinga þegar frádráttarbærni iðgjalds í 
séreignarlífeyrissjóð mun hækka á ný í 4% af tekjum árið 2015. 

  

 Útvarpsgjald hækkar í fyrstu ásamt nær öllum öðrum slíkum krónutölusköttum með 3,0% 
verðlagsuppfærslu í 19.400 kr. á árinu 2014. Gjaldið á hvern einstakling eða lögaðila verður hins 
vegar lækkað í 17.800 kr. frá 1. janúar 2015 og í 16.400 kr. frá 1. janúar 2016 eða um u.þ.b. 8% í 
hvort sinn og þá hátt í 16% alls. 
 

 Þá er gert ráð fyrir 4,5 ma. framlagi til Íbúðalánasjóðs vegna ósjálfbærs reksturs sjóðsins, en fullyrt 
er að það komi til nánari skoðunar þegar frekari upplýsingar liggja fyrir. Framlagið verður árlegt til 
ársins 2017. 
 

 Nafnvirði heildarskulda hækkar þrátt fyrir allt lítillega á næstu árum, einkum vegna verðtryggðra 
lána.  Hreinar skuldir (heildarskuldir-(veitt lán+skammtímakröfur+handbært fé)) munu vera 45% 
landsframleiðslu í lok árs 2013 en verða 36% í lok árs 2017. Heildarskuldir eru 84% af 
landsframleiðslu en verða 80% í lok næsta árs. Þá er gert ráð fyrir að þær verði innan við 70% árið 
2017. 
 

 Stefnt er að því að lækka skuldir og draga úr vaxtagjöldum með eignasölu „[…] eða öðrum 
aðgerðum sem snúa að efnahagsreikningi ríkissjóðs.“ Kveðið er á um heimildir til að selja allan 
eignarhlut ríkisins í Arion banka og Íslandsbanka, eignarhlut umfram 70% í Landsbankanum og 
eignarhluti í sparisjóðum. 
 



 
Heimild: Fjárlagafrumvarp fyrir árið 2014 

 
 

  

Lífeyrisskuldbindingar: 
  
Að óbreyttu stefnir B-deild Lífeyrissjóðs starfsmanna ríkisins og Lífeyrissjóðs hjúkrunarfræðinga í þrot á 
árinu 2027. Við það að sjóðirnir tæmast myndi ríkissjóður að óbreyttu þurfa að greiða árlega um og yfir 20 
ma.kr. sem bakábyrgðaraðili næstu 10 árin frá og með 2027 en eftir það færu greiðslurnar lækkandi. Til 
viðbótar koma greiðslur vegna lífeyrishækkana sem árlega munu nema u.þ.b. 13 ma.kr. á þessu tímabili. 
  

Fleira sem vakti athygli okkar: 
  

 Í umfjöllun um bankaskattinn segir: „Áætlað er að hækkun bankaskattsins auki tekjur ríkissjóðs um 

14,3 mia.kr. árið 2014 og 14,5 mia.kr. árið 2015. Þar af er áætlað að 11,3 mia.kr. komi frá 

þrotabúum föllnu bankanna og afgangurinn frá þeim innlendu fjármálafyrirtækjum sem greiða 

skattinn í dag. Þrjú stærstu fjármálafyrirtækin hafa hingað til greitt rúmlega 90% af skattinum. Á 

árunum 2016–2017 er áætlað að hækkunin auki tekjur ríkissjóðs um 3,3 og 3,5 mia.kr. og er þá 

gengið út frá þeirri forsendu að í lok 2015 verði slitameðferð föllnu bankanna að fullu lokið.“ 

 

 Tekin eru af tvímæli um að hugmyndir um skuldalækkun heimila komi ekki fram á efnahagsreikningi 

ríkisins: „Tillögur og tímasett áætlun á að liggja fyrir í lok árs 2013. Í ljósi þungrar skuldastöðu 

ríkissjóðs er mikilvægt að nauðsynleg lækkun skulda heimila verði ekki á kostnað ábyrgrar stjórnar 

opinberra fjármála.“ 

 

 Í greinargerð frumvarpsins birtast áhugaverð skilaboð úr fjármálaráðuneytinu, sem eru lítið eitt 
frábrugðin því sem heyra hefur mátt úr forsætisráðuneytinu: „Það er í  sjálfu sér jafn eftirsóknarvert 
að erlendir aðilar ávaxti eignir sínar hérlendis og að innlendir aðilar byggi upp eignastöðu erlendis. 
Það hversu farsællega tekst til við framkvæmd afnáms hafta ræðst ekki síst af því hvort stjórnvöldum 
tekst að skapa þetta traust. Með því er stuðlað að því að tryggja æskilega erlenda fjármögnun 
fjármálakerfisins og eðlilegan takt í útflæði gjaldeyris, án þess að sérstökum hömlum sé beitt.“ 

 

 

 

Greiningardeild Arion banka 
 
Brynjar Ólafsson 
brynjar.olafsson@arionbanki.is 
444-6262  
 
Elvar Ingi Möller 
elvar.moller@arionbanki.is 
444-6981  

 

 
 
Fannar Jónsson 
fannar.jonsson@arionbanki.is 
444-6962  
 
Hafsteinn Hauksson 
hafsteinn.hauksson@arionbanki.is 
444-6993  

 
 
 

Forstöðumaður 
 
Ásdís Kristjánsdóttir 
asdis.kristjansdottir@arionbanki.is 
444-6968 



 
Erna Sverrisdóttir 
ema.sverrisdottir@arionbanki.is 
444-6991 

 

 
Stefán Broddi Guðjónsson 
stefan.gudjonsson@arionbanki.is 
444-6959 

 
Hér má finna fyrirvara 

 
 

http://www.arionbanki.is/default.aspx?pageid=b0173b24-de67-11e2-8847-d8d385b77fc4

